Молитвы при входе в новый дом и 


на основание дома





Молитва на основание дома


Боже Вседержителю, сотворивый небеса разумом, и основавый землю на тверди ея, Создателю и Содетелю всех, призри на раба Твоего (имя), изволившаго в державе крепости Твоея, воздвигнути дом в жилище, и зданием его воздвигнути: утверди его на твердом камени, и основай по Твоему Божественному Евангельскому гласу, егоже ни ветр, ни вода, ни ино что повредити возможет: благоволи ему в конец привестися, и в нем жити хотящих от всякаго навета сопротивнаго свободи. Яко Твоя держава, и Твое есть царство, и сила, и слава, Отца, и Сына, и Святаго Духа, ныне и присно, и во веки веков. Аминь.





Молитва на жительство в новом доме


Боже Спасителю наш, изволивый под сень Закхееву внити, и спасение тому и всякому дому того бывый: Сам и ныне зде жити восхотевшыя, и нами, и недостойными мольбы Тебе и моления приносящыя, от всякаго вре�да соблюди невредимы, благославляя тех зде жилище, и ненаветен тех живот сохраняяй. Яко подобает Тебе всякая слава, честь и поклонение, со безначальным Твоим Отцем, и с Пре�святым, и благим, животворящим Тво�им Духом, ныне и присно, и во веки веков. Аминь.





Молитва на вхождение в новый дом


Боже Спасителю наш, изволивый под сень Закхееву внити и спасение тому и всему дому того бывый, Сам и ныне зде жити восхотевшия, и нами недостойными мольбы Тебе и мо�ления приносящия, от всякаго вреда соблюди невредимы, благословляя тех зде жилище, и ненаветен тех живот сохраняяй. Аминь.





Архангелу Божьему Михаилу


Молитва первая


Святый и великий Архангеле Божий Михаиле, неисповедимыя и пре-существенныя Троицы первый во Ангелех предстоятелю, рода же человеческаго приставниче и хранителю, сокрушивый с воинствы своими главу прегордаго Денницы на небеси и посрамляяй выну злобу и коварства его на зем�ли! К тебе прибегаем с верою и тебе молимся с любовию: буди щит несокрушим и забрало твердо Святей Цер�кви и Православному Отечествию нашему, ограждая их молниеносным мечем твоим от всех враг, видимых и невидимых. Не остави же, о Архангеле Божий, помощию и заступлением твоим и нас, прославляющих днесь святое имя твое: се бо, аще и многогрешни есмы, обаче не хощем в беззакониих наших погибнути, но еже обратитися  ко Господу и оживленным быти  от Него на дела благая. Озари убо ум наш светом лица Божия, иже выну сияет на молниевиднем челе твоем, да возможем разумети, что есть воля Божия о нас, благая и совершенная, и ведети вся, яже подобает нам творити и яже презирати и оставляти. Укрепи благодатию Господнею слабую волю и немощное произволение наше, да, утвердившеся в законе Господнем, престанем прочее влаятися земными помыслы и похотении плоти, увлекающеся по подобию несмысленных детей скорогиб-нущими красотами мира сего, яко ради тленнаго и земнаго безумне забывати вечная и небесная. Над всеми же сими испроси нам свыше дух истиннаго покаяния, нелицемерную печаль по Бозе и сокрушение о гресех наших, да остающее нам число дний временнаго живота нашего иждивем не во угождении чувств и работе страстем нашим, но во изглаждении зол, содеянных нами, слезами веры и сокрушения сердечнаго, подвигами чистоты и святыми делами милосердия. Егда же приблизится час окончания нашего, освобождения от уз бреннаго сего телесе, не остави нас. Архангеле Божий, беззащитных противу духов злобы поднебесных, обыкших преграждати душе человечестей восход в горняя, да, охраняеми тобою, безпреткновенне достигнем оных пре- славных селений райских, идеже несть печаль, ни воздыхание, но жизнь безконечная, и, сподобльшеся узрети пресветлое лице Всеблагаго Господа и Владыки нашего, падше со слезами у ног Его, в радости и умилении воскликнем: слава Тебе, дражайший Искупителю наш, Иже за премногую любовь Твою к нам, недостойным, благоволил еси послати Ангелы Твоя в служение спасению нашему!  Аминь.





Молитва вторая


Господи, Боже Великий, Царю безначальный, пошли Архангела Твоего Михаила на помощь рабам Твоим (имярек). Защити, Архангеле, нас от всяких врагов, видимых и невидимых. О, Господень Великий Архангеле Михаиле! Демонов сокрушитель, за�прети всем врагам, борющимся со мною, и сотвори их яко выцы, и смири их злобные сердца, и сокруши их, яко прах перед лицем ветра. О, Господень Великий Архангеле Михаиле! Шестикрылый первый Князь и Воевода Небесных Сил — Херувимов и Серафимов, буди нам помощник во всех бедах, скорбях, в печалях, в пустыни и на морях тихое пристани�ще. О, Господень Великий Архангеле Михаиле! Избави нас от всякия пре�лести диавольския, егда услышишь нас, грешных, молящихся Тебе, и призывающих имя Твое Святое. Ускори нам на помощь и побори всех, противящихся нам, силою Честнаго и Животворящего Креста Господня, мо�литвами Пресвятой Богородицы, мо�литвами святых Апостолов, Святителя Чудотворца Николая, Андрея, Христа ради, юродивого, св. пророка Илии и всех святых великомучеников: св. му�чеников Никиты и Евстафия, и всех преподобных отцов наших, от века Богу угодивших и всех святых Небес�ных Сил. О, Господень Великий Архангеле Михаиле! Помоги нам грешным (имя�рек) и избавь нас от труса, потопа, огня, меча и напрасной смерти, от великого зла, от врага льстиваго, от бури поносимой, от лукавого избавь нас всегда, ныне и присно, и во веки веков. Аминь. Святой Архистратиг Божий Миха�ил, молниеносным мечом Твоим отжени от мене духа лукавого, искушаю�щего и томящего мя. Аминь.





Тропарь Небесным Чинам Бесплотным, глас 4


Небесных воинств Архистратизи, молим вас присно мы недостойнии да вашими молитвами оградите нас кро�вом крил невещественныя вашея славы; сохраняюще нас припадающих при�лежно и вопиющих: от бед избавите нас, яко чиноначальницы вышних сил.





Кондак Небесным Чинам Бесплотным


Архистратизи Божии, служителие Божественныя славы, Ангелов началь�ницы и человеков наставницы, полез�ное нам просите и велию милость, яко Безплотных Архистратизи.





Величание Небесным Чинам Бесплотным


Величаем вас Архангели и Ангели и вся воинства, Херувими и Серафими, славящие Господа.





Праведному Иосифу Целомудренному (Прекрасному)


Как известно, со входом Иосифа в дом Потифара явилось в доме довольство во всем, На новоселье и на основании дома служится водосвятный молебен и молебен Иосифу, а при входе в дом положено особое молебствие. В том и в другом случае уместен также моле�бен Ангелу хранителю дома.





Молитва всем святым и бесплотным небесным силам


Боже святый и во святых почиваяй, трисвятым гласом на небеси от Ангел воспеваемый, на земли от чело�век во святых Своих хвалимый: давый Святым Твоим Духом комуждо благо�дать по мере дарования Христова, и тою поставивый Церкви Твоей святей овы Апостолы, овы пророки, овы же благовестники, овы пастыри и учите�ли, их же словом проповеди. Тебе Самому действующему вся во всех, мнози совершишася святии в коемждо роде и роде, различными добродетель-ми благоугодившии Тебе, и к Тебе нам образ добрых подвигов своих оставивше, в радости прешедшии, готови, в нем же сами искушени быша, и нам напаствуемым помогати. Сих святых всех воспоминая и их бого�угодное похваляя житие, Тебе Самаго, в них действовавшаго, восхваляю, и онех благотворения Твоя дарования быти веруя, прилежно молю Тя, Святе святых, даждь ми грешному последовати их учению, паче те Твоею вседействующею благодатию, небесныя с ними сподобитися славы, хваляще пресвятое имя Твое, Отца и Сына и Святаго духа во веки. Аминь.





Трем святителям: Василию Великому, 


Григорию Богослову и Иоанну Злато�усту





Молитва трем святителям — Василию Великому, Григорию Богослову и Иоанну Златоусту


О пресветлии светильницы Церкве Христовы, Василие, Григорие и Иоан�не, светом православных догматов вся концы земли озарившии и мечем сло�ва Божия хульных смущения и шата�ния ересей угасившия! Припадающе к вашему милосердию, с верою и любовию из глубины души вопием: предсто�яще Престолу Пресвятыя, Единосущныя, Животворящыя и Нераздельныя Троицы, за Нюже словом, писанием и житием добре подвизастеся и души своя полагаете, всегда молитеся Ей, да укрепит и ны в православии и едино�мыслии, и непоколебимем даже до смерти исповедании веры Христовы, и во вседушевнем послушании Его Цер�кви Святей; да препояшет ны с высоты силою на вся невидимыя и видимыя враги наша; да соблюдет Церковь Свою незыблему от неверия, суеве�рия, ереси и раскола; да дарует наро�ду нашему долгоденствие и во всем благое поспешение; пастырем нашим да подаст духовное трезвение и ре�вность о спасении пасомых, властем суд и правду, воином терпение, муже�ство и одоление на враги, сирым и вдовицам заступление, болящим исце�ление, юным благое в вере возраста�ние, старцам утешение, обидимым за�ступление и всем вся, ко временней и вечней жизни потребная, яко да в мире и покаянии, желанием спасения горяще, Господеви работающе, добрым подвигом подвизающеся, течение наше скончаем и сподобимся в Небеснем Царствии купно с вами всегда пети и славити пресвятое и великолепое Имя Отца, и Сына, и Святаго Духа во веки веков. Аминь.


